
Wer jetzt auf eine neue Erdgas-Heizung
setzt, dem dankt die Natur.

reclama

Premi per ina chasa en nova targlischur
Hotel Chesa Salis Bever

DA GION NUTEGN STGIER / ANR

■Di da festa ier per ils ospitants e pos-
sessurs da l’hotel Chesa Salis a Bever
e lur persunal. Quatter organisaziuns
han undrà il manaschi cun il premi: ho-
tel istoric da l’onn 2015. Suenter nume-
rusas renovaziuns sa preschenta ussa
la chasa en nov vestgì. En in rom em-
pernaivel è vegnì surdà ier a Jürg e Sibylla
Degiacomi, ils ospitants e possessurs da
l’hotel Chesa Salis a Bever. in premi per
lur affar. Svizra Turissem, Gastrosuisse,
Hotelleriesuise ed il Cussegl da la tgira da
monuments (Icomos) surdattan dapi 17
onns il premi: hotel istoric. L’onur da re-
tschaiver actualmain quel premi han Jürg
e Sibylla Degiacomi che mainan cun
grond plaschair e satisfacziun dapi 11
onns l’hotel Chesa Salis a Bever. Cumprà
quella chasa patriziana aveva il 1980 il
bab da Jürg Degiacomi e per intgins onns
ha in directur manà lura l’hotel. Il 2003
han Jürg e Sibylla Degiacomi surpiglià il
manaschi ed en curt temp èn hotel e res-
torant s’avanzads tar ina da las meglras
adressas da noss chantun. Tenor la giuria
ha l’hotelChesa Salis ademplì ils numerus
criteris per sa numnar ussa per in onn: ho-
tel istoric.

Da la stalla tar l’hotel
La chasa patriziana ha 424 onns ed è sta-
da fin il 1893 ina stalla. Suenter ha la fa-
miglia aristocrataVonSalis fatg or da quel
edifizi ina chasa ed il 1978 è la chasa da-
ventada in in hotel. L’atmosfera ed il ca-
racter da las stanzas èn omadus fitg sin-
gulars cun in ambient empernaivel. Jürg

e Sibylla Degiacomi han ils davos onns
fatg investiziuns da milliuns francs per
mantegnair la substanza da la chasa, per
laschar il maletg uschè original sco pus-
saivel er per porscher a lur giasts in hotel
pli spezial. L’um e la dunna cun lur per-
sunal mainan l’hotel cun bler cor e cun-
zunt er cun in scharm particular. Ils giasts
sa chattan bain tar Jürg e Sibylla Degia-
comi e stimanfitg lur ospitalitad cordiala.
«Noss giasts èn er amis da la chasa», ha

ditg ier l’hotelier a chaschunda la surdada
dal premi: hotel da l’onn 2015. «Nus es-
san loschs d’appartegnair ussa tar quel
club exclusiv dals hotels istorics cun in
premi, ha ditg Jürg Degiacomi. Dal Gri-
schun han fin ussa retschet quel premi ils
suandants hotels: Palazzo Salis, Soglio,
Schatzalp, Tavau, Waldhaus Segl e Kur-
haus, Bravuogn. L’hotelier spetga entras
il premi dapli publicitad ed uschia er da-
plis giasts. Cun avair quella onur dad es-

ser hotel istoric da l’onn vegnia er fatg da-
pli reclama per la chasa che saja en vair
senn in bain cultural, ha ditg Jürg Degia-
comi.Tranter ils gratulants a chaschun da
la surdada dal premi è er stàGuglielmo L.
Brentel, il president da Hotelleriesuisse.
Suenter la surdada dal premi han lura tuts
nizzegià l’occasiun da dar in tgit davant e
davos las culissas da l’hotel Chesa Salis e
suenter han tuts ditg unisono: «In bischu
d’ina chasa.»

Jürg e Sibylla Degiacomi, ils ospitants e possessurs da l’hotel Chesa Salis a Bever. MAD

Nignas «nozzas»
cun Barvogn e Filisour

■ Igl suveran da Farrera vot saveir na-
vot dad ena fusiun cun Barvogn e Fili-
sour. Cun 54:0 vouschs ò igl suveran
decidia da refusar la dumonda per ena
eventuala fusiun cun chels dus cu-
megns. Igl tractandum fusiun è pi pru-
babel sto chel tgi ò carmalo 54 persungas
alla davosa radunanza communala.
Chegl èn 28% dallas votantas e digls vo-
tants da Farrera. Siva tgi igl suveran da
Farrera veva decidia da betg fusiunar cun
igls set cumegns vaschigns Alvagni, Al-
vaschagn, Brinzauls, Casti, Mon, Stierva
e Surava, persiva pi gugent cun Tavo, ò
la suprastanza er lia saveir da votantas e
votants schi ena fusiun cunBarvogn e Fi-
lisour fiss eventual ena otra opziun. Hu-
bertWeibel, igl mastral da Farrera, ò detg
tgi tar chel tractandum vegian igls pre-
schaints strousch piglia igl pled uscheia
tg’ins vegia bagndalunga pudia neir tar
ena conclusiun. Cun 54:0 vouschs, da
betg piglier se igl contact per ena fusiun
cun igls dus cumegns Barvogn e Filisour,
seia igl resultat sto ple tgi cler.

Vignigl tuttegna tar ena fusiun
cugl cumegn Albula/Alvra?

Or digl mez dalla radunanza è alloura

neida la proposta tgi la suprastanza du-
ess puspe surponderar ena eventuala fu-
siun cugl nov cumegn Albula/Alvra e
proximamaintg tschartger igl contact
cun la gruppa da lavour da chel project.
Chella proposta ò igl suveran sustignia
cun 30:16 vouschs e seis abstenziuns.
Daniel Albertin tgi ò presidia chella cu-
mischung dei tgi anfignen oz vegia el
santia navot digl mastral da Farrera Hu-
bert Weibel ed er betg dad oters supra-
stants.

20 000 francs pigl stand
da teir da tgatscha a Crappa Naira

Cun aveir li aint igl meis d’otgover elec-
ziuns odiernas ins ò spusto igl tractan-
dum tscherna dad en commember u ena
commembra per la suprastanza. Delibe-
ro on igls preschaints la somma da
20 000 francs pigl nov stand da teir da
tgatscha a Crappa Naira tgi vign integro
aint igl bietg existent. Infurmos èn don-
nas ed omens er nias tgi igl cumegn da
Farrera vegia cun Silvio Brazerol en nov
luvrant da cumegn. Ultra da chegl sur-
peglia Rosa Rita Schuoler la plazza da ma-
nadra dalla buteia da cumegn Volg. In-
furmo ò igl mastral er tgi igl sviamaint
s’antarda cun anc esser pendents singuls
recurs.

Sa decida igl cumegn da Farrera tuttegna da fusiunar cugl nov cumegn Albula/Alvra?

